
DA CLAUDIA CADRUVI / ANR

Il 2011 datti a Glaruna empè
da 25 vischnancas be pli trais.

Il pievel glarunais giavischa que-
sta refurma. Sch’ins avess pro-
gnosticà quest svilup avant dus
onns, avessan tuts scurlattà il
chau e ditg: Insatge uschia è nun-
pussaivel. Il pievel na vertescha
mai ina midada uschè radicala da
las structuras istoricas. Ma il pie-
vel è para pli progressiv che quai
ch’ins crai.

Il cumin da Glaruna è sa decidì
la primavaira 2006 per in mo-

del cun trais vischnancas. Ils ad-
versaris da quest model han fatg
opposiziun e ditg che la decisiun
saja vegnida prendida a la bahut-
ta. Perquai han ils Glarunais anc
ina giada fatg cumin la dumen-
gia passada. Duas uras ha il pie-
vel tadlà en tutta fradaglia ils ar-
guments pro e contra. E suenter
duas uras è la decisiun crudada a
moda clera per in chantun cun
trais vischnancas. Perfin il ma-
stral glarunais Robert Marti e la
cussegliera guvernativa Marianne
Dürst èn stads surprais da la clera
prontadad dal pievel da prender
a maun la restructuraziun vigu-
rusa.

Il Grischun ed auters chantuns
svizzers duessan suandar

l’exempel da Glaruna, che stgaffe-
scha vischnancas da radund
10 000 abitants che pon subsister
a moda autonoma en il futur.

Dapertut hai num che la vo-
luntad per fusiunar duess

vegnir da «sutensi» – pia dal pie-
vel. Ma ils votants en singulas
vischnancas ritgas vegnan adina a
sa spuranar encunter fusiuns cun
ils vischins pli paupers. Gist las
vischnancas che profiteschan dal
tschains d’aua teman fitg da par-
ter lur bainstanza cun vischnancas
che han la disgrazia da betg pos-
seder auas che vegnan nizzegiadas
per l’energia idraulica. Uschia
pon singulas vischnancas bloccar
in process ch’è necessari per l’en-
tir chantun u almain per tschertas
regiuns. Quai è malgist e nunde-
mocratic.

En il figl uffizial da Glaruna
stattan indesch mortoris sper

sis naschientschas. L’enconu-
schent lieu da vacanzas Elm n’ha
quest onn anc gì nagina na-
schientscha. Quests fatgs ha ina
giuvna glarunaisa enumerà la du-
mengia passada sco arguments
per la refurma. Ils medems argu-

ments valan era per las regiuns
grischunas, cunzunt per las 30
vischnancas che han pli pauc che
100 abitants, ma era per las 100
vischnancas che han ina popula-
ziun tranter 100 e 500 abitants.
En talas vischnancas datti ozendi
pli paucas naschientschas che
avant 70 onns en ina solia chasa-
da catolica. En talas vischnancas
èsi gia oz problematic d’occupar
tut ils posts. E cun tgi occupe-
schan questas vischnancas ils
posts en 50 onns?

Blers laudan l’autonmia da
vischnanca, e na cumpran

nagut en la stizun da l’agen vitg,
ha in oratur remartgà al cumin
da Glaruna. «Autonomia» u
«identitad» èn chavazzins che
crodan gugent, sch’i va per de-
fender las structuras existentas.
Ma tge munta questa autonomia
insumma? Ils daners èn uschè
stgars ch’i sa tracta savens plitost
d’ina agonia che d’ina autono-
mia.

En il sectur da scola sa restren-
scha l’autonomia forsa anc sin

il fatg ch’il cussegl da scola po ele-
ger la scolasta. Ma era quest privi-
legi va a perder cun ils gronds
consorzis da scola, nua ch’ina

cundecisiun democratica n’è betg
pli pussaivla. Gist per la scola fis-
san vischnancas da 10 000 abi-
tants, sco quai ch’ellas vegnan
furmadas a Glaruna, ina schlia-
ziun prudenta.

Epertutgant l’identitad: Tgi
che viva en ina vischnanca

cun pliras fracziuns sco per
exempel Trun u Sumvitg, lez sa:
Ins na perda betg sia identitad
sco abitant da Zignau u sco abi-
tanta da Surrein, mo perquai
che l’agen vitg tutga tar Trun u
tar Sumvitg. E sche Trun e Sum-
vitg furmassan uss tuttenina en-
semen ina vischnanca, dastgas-
san ils da Trun era vinavant esser
loschs da lur Cuort Ligia Gri-
scha, ed ils da Sumvitg fissan vi-
navant loschs da lur bellezza
clutger. Il sentiment d’identitad
na dependa betg da cunfins da
vischnanca.

Ina refurma sco a Glaruna ha sa
chapescha era disavantatgs. In u

l’auter canzlist sto spustar sia
plazza en in center, e davart la zo-
na da bajegiar a Rüti decidan en
il futur betg mo ils 422 abitants
da Rüti, mabain er ils abitants
dals vitgs vischins. Privilegis van a
perder. Quai è dolurus.

En tut prendì procurà la re-
furma a Glaruna dentant per

in resvegl, constatescha cusse-
gliera guvernativa Marianne
Dürst. Ils Glarunais èn loschs
ch’els èn ils emprims en Svizra
che dumognan il sbargat ord las
structuras veglias. La decisiun
dal 2006 haja procurà per nov
schlantsch en il pitschen chan-
tun muntagnard, di Dürst. In
tal resvegl faschess era bain ad
auters chantuns.

AGlaruna ha in singul burgais
inizià quest moviment cun

ina cunterproposta al cumin la
primavaira 2006. En il Grischun
na datti sa chapescha nagin cu-
min, ma i dat avunda instru-
ments politics per metter en rocla
ina votaziun chantunala per fur-
mar vischnancas pli grondas. I
duvrass dentant in u l’auter poli-
ticher u ina gruppaziun che han il
curaschi da far diever da quest in-
strumentari. Il cumin da Glaruna
da la dumengia passada mussa: Il
pievel ha saun giudizi ed è pront
da far il pass necessari vers il fu-
tur. Ils Grischuns votassan proba-
bel er uschia. U vuless insatgi for-
sa pretender ch’ils Grischuns sa-
jan main curaschus ch’ils Glaru-
nais?

■ PUNTG DA VISTA

Glaruna fulla via – il Grischun duess suandar

Chor Mischedau Grischun Turitg concertescha a Wädenswil

■ Per l’entschatta december banduna
il «Chor Mischedau Grischun Turitg»
siu dacasa el marcau e serenda in toc
dalla vart seniastra dil Lag da Turitg
siadora. Ella baselgia catolica da Wä-
denswil envida el ad in concert che
dat allas Romontschas ed als Ro-
montschs dil contuorn ed a tuts simpa-
tisants dil Grischun ed en special dil
lungatg romontsch ina buna caschun
da s’entupar cun la cultura da quei
cantun trilingustic. Tier quei concert da
tempra speciala fuorma la praula da
Hans Christian Andersen «La mattascha
culs zulprins» il fil tgietschen. Enconu-
schentas e meins enconuschentas can-
zuns dil temps da Nadal en tuts treis lun-
gatgs dil Grischun scaffeschan in’atmo-
sfera impressiunonta. Musica, cant e
lungatg seuneschan ad ina unitad che va
a cor. Sinaquei che era audituras ed au-
diturs che san buca romontsch cape-
schien il cuntegn dallas canzuns romon-
tschas vegn purschiu in carnet da concert
cun las translaziuns.

L’idea per in concert da quella tempra
ha il dirigent Remo Weishaupt giu. El ha
postau las canzuns allas staziuns impur-
tontas dalla praula da Christian Ander-
sen: «La mattatscha culs zulprins » aschia
ch’ellas sutlingeschan l’atmosfera specia-
la da quei raquent. La mattatscha en sia
paupradad vul fadigiar in pèr raps cun
vender zulprins alla gliued sin via dallas
stizuns a casa. Els vulan arrivar aschi
spert sco pusseivel en lur stivas cauldas
nua ch’il pigniel decorau spetga. La mat-
tatscha sa vender nuot. Survegn mo det-
ta freida. Ella scaulda quella envidond in
zulprin. El clar dalla flomma vesa ella
maletgs d’in mund pli bi. Mo quels sva-
neschan cul stizzar dalla flomma. Aschia
envida ella in zulprin suenter l’auter. Cul
davos zulprin stezza era sia veta. In’autra
historia da Nadal. Bein enqual haveva il
sentiment che quei seigi strusch in tema
per in concert d’advent. Denton sch’ins

pren – ni prendess? – serius la novitad da
Nadal stuessen bein pli paucs viver en
miseria penibla che quei ch’igl ei il cass
aunc ozildi. Las canzuns van a prau cun
la praula e quella va a cor a tgi che teid-
la ed auda. Quei ei lu era stau il cass igl
onn vargau tier las presentaziuns a Turitg
e Glion. Aschia ch’il chor ei sedecidius
da repeter il conert uonn.

Ils protagonists
Remo Weishaupt diregia nies chor dapi
biebein 10 onns. El ei carschius si a De-
gen en Val Lumnezia. Suenter haver fre-
quentau il Seminari da scolasts a Cuera ed
in onn experientscha professiunala ha el
absolviu la Scol’aulta da musica Turitg. El
rom principal ha el studiau cant tier Kurt
Huber. Gia duront il temps da studi e
suenter eis el seperfecziunaus en cuors da
meister internaziunals tier Julia Hamari e
Kurt Widmer. Dapi siu 18avel onn dire-
gia el plinavon differents chors. Sper sia
activitad sco scolast da vusch alla Scola da
cant e musica da Schaffusa eis el enga-
schaus regularmein sco solist. Remo ha

capiu e capescha da motivar ad intensiva
lavur musicala. Sia pazienzia ei meinsvart
admirabla, porta denton adina fretg.

All’orgla ed al clavazin savein nus gu-
der la gronda musicalitad dad Urs Pfi-
ster. El enrama il conccert cun improvi-
saziuns dad aulta qualitad. Entginas can-
zuns accumpogna el era e scaffescha la
punt musicala denter canzuns e texts.
Urs Pfister ei naschius 1963 a Schaffusa.
Suenter in studi da cumposiziun al Con-
servatori da Schaffusa tier Claus Cronell
ed il studi da musica da scola-II alla Sco-
la aulta da musica Lucerna ei el sededi-
caus alla lavur da pedagogia musicala cun
incumbensas da docent alla Scola aulta
da musica Lucerna ed alla scola cantuna-
la Rychenberg a Winterthur. Igl arran-
schament da musica fuorma cun incum-
bensas regularas ed ina professura alla
Scola aulta Lucerna in punct central en
sia lavur. Ultra da quei ha el impegns re-
gulars sco organist, pianist e menader
dad ina bigband e lavura sco cumponist
independent cun interess special vid pro-
jects scenics e vid la musica vocala.

La praula «La mattatscha culs zul-
prins» da Christian Andersen vegn ra-
quintada da Silvia Studer-Frangi, scien-
ciada da praulas. Sco tala ha ella buca mo
grondas enconuschientschas enteifer il
mund da praulas, mobein era in gronda
experientscha sco raquintadra. Entras siu
art van lungatg e musica aschi organic in
en l’auter ch’ei fa l’impressiun che las
canzuns seigien vegnidas scaffidas gest
per quella praula. – Ils solis da tenor tier
la canzun «Panis angelicus» da César
Franck e «La nona fila» da Curò
Mani/text Jon Guidon conta Gion Cape-
der che ei gia biars onns cantadur dil
Chor Mischedau Grischun Turitg.

Sper la sentupada cun la cultura ed art
musical ei quella denter las Romontschas
ed ils Romontschs e lur simpatisants
l’autra impurtonta sentupada.

Ciril Berther

Il concert ella baselgia catolica da Wädenswil
ei sonda, igl emprem da december, allas 19.30.
Il medem concert ha liug sonda, ils 8 da
december allas 19.00 ella baselgia veglia dil
center cultural a Boswil.

Il Chor Mischedau
Grischun Turitg a
caschun dil con-
cert ella baselgia
da Sogn Pieder,
Turitg 2006. MAD

Sustener
las famiglias

(cp) Alla sesida da fracziun dalla pcd dils
21 da november 2007 ein ils deputai e
las deputadas dil cussegl grond sefa-
tschentai intensivamein cun lur propo-
sta da decider directamein (Direktbe-
schluss) la dispensaziun dils supplements
per affons e per scolaziun dallas taglias.
Sin in maun sustegnan las firmas las fa-
miglias e pagan ils supplements per af-
fons e per scolaziun, dall’autra vart incas-
sescha il stadi puspei ina part da quels da-
ners! Quei fa negin senn. Aschia piardan
quels supplements lur effect e l’idea da
sustegn.

Ils supplements per affons e per sco-
laziun duessen ulivar ils cuosts. Ussa ve-
gnan las famiglias savens en ina progres-
siun fiscala pli aulta mo muort quels sup-
plements, tgei che ha puspei per conse-
quenza che ulteriuras pusseivladads da
sustegn (stipendi, reducziun dallas pre-
mias) crodan naven per famiglias dalla
classa mesauna. Malgrad che la progres-
siun fiscala survescha alla repartiziun
dallas pagas resta questa repartiziun mal-
gesta aschi ditg ch’ils supplements per af-
fons e per scolaziun valan sco paga.

Perquei pretenda la pcd en sia propo-
sta la dispensaziun dils supplements per
affons e per scolaziun dalla taglia cantu-
nala e communala.

La pcd Dunnas dil Grischun sustegn
la proposta dalla fracziun dalla pcd, per-
tgei enten deliberar ils supplements per
affons e per scolaziun dallas taglias gidein
nus directamein ed oravontut famiglias
cun pagas pintgas e mesaunas.

